
Efni: Umsögn Skógræktar ríkisins um frumvarp til laga um búfjárhald, þingskjal 315- 
282. mál.

Skógrækt ríkisins var ekki boðið að senda inn umsögn vegna þessa frumvarps og er það 
miður, því fátt er það í landnýtingu hér á landi sem dregur meira úr árangri af hinu lögboðna 
hlutverki Skógræktar ríkisins en fyrirkomulag búfjárhalds, einkum sauðfjár. Lausaganga 
eykur mjög verulega kostnað við skógrækt vegna girðinga og smölunar auk þess sem nýting 
langstærsta hluta landsins til beitar hamlar verulega náttúrulegri útbreiðslu skóglendis. Þessi 
auka friðunarkostnaður við skógrækt, landgræðslu, vegagerð o.m.fl. ásamt aðgengi 
búfjáreigenda að landi sem þeir eiga ekki felur í sér mikla niðurgreiðslu á raun 
framleiðslukostnaði sauðfjárafurða, sem sjaldnast er tekin með reikninginn. Kostnaður 
stofnana, einstaklinga sem ekki eiga búfé og þjóðarinnar í heild af kindakjötsframleiðslu er 
miklum mun meiri en söluverð og beingreiðslur gefa til kynna og stafar sá aukakostnaður að 
mestu af því að búfjáreigendum er ekki gert að bera fulla ábyrgð á sínu fé.

Í þessu ljósi leggur Skógrækt ríkisins til eftirtaldar breytingar á frumvarpinu:

4. gr.
Lagt er til að eftirfarandi málsliður falli niður: Verði búfjáreigandi fyrir atvinnutjóni vegna banns 
eða takmarkana á búfjárhaldi, þannig að bótum varði, skal greiða bætur úr sveitarsjóði.

Rök:
Þetta ákvæði veldur því að sveitarstjórn getur í raun ekki sett búfjárhaldi í atvinnuskyni neinar skorður. 
Það ógildir í raun fyrri hluta greinarinnar, þ.e.a.s. lagaheimild sveitarstjórna t.d. til að banna 
lausagöngu sauðfjár er í raun ekki fyrir hendi.

5. gr.
Lagt er til að greinin hljóði svo:
Til að koma í veg fyrir ágang búfjár er umráðamönnum þess skylt að hafa það í vörslu allt árið. 
Sveitarstjórnum, einni eða fleiri samliggjandi sveitarfélaga, er heimilt að veita undanþágu frá þessari 
meginreglu á tilteknum svæðum og tiltekinn hluta ársins.

Um vörslusvæði búfjár skal vera gripheld girðing og ber umráðamaður búfjár ábyrgð á að svo sé. 
Um kostnað við uppsetningu girðinga og viðhald fer eftir ákvæðum girðingar- og vegalaga.

Rök:
Hér er ábyrgðinni á búfjárhaldi komið til eigenda fjárins þar sem hún á heima. Ekki er gert ráð fyrir að 
sveitarfélög geti heimilað lausagöngu eins og hún er skilgreind í 3. gr. en möguleiki er á að heimila 
beit á stórum sameiginlegum svæðum (t.d. almenningum eða afréttum) svo fremi að þau séu girt af frá 
eignarlöndum þeirra sem ekki veita leyfi til beitar.

7. gr.
Lagt er til að greinin hljóði svo:



Umgangur og beit búfjár er bönnuð á landi þar sem ekki liggur fyrir leyfi umráðamanns lands. 
Umráðamanni lands er heimilt að ákveða að tiltekið og afmarkað landsvæði sé nýtt til beitar. Slík 
ákvörðun skal tilkynnt viðkomandi sveitarfélagi og skal liggja fyrir umsögn búnaðarsambands um að 
vörslulínur séu fullnægjandi og uppfylli ákvæði laganna, sbr. 3. gr. Sveitarstjórn skal auglýsa slíka 
ákvörðun í Stjórnartíðindum. Umráðamaður lands skal fyrir 15. júní á hveiju vori framvísa til 
sveitarstjórnar umsögn búnaðarsambands um að vörslulína sé fullnægjandi. Um skiptingu kostnaðar 
við vörslulínu á landamerkjum fer eftir ákvæðum girðingar- og vegalaga.

Rök:
Um er að ræða litla breytingu á greininni sem snýr þó ábyrgðinni á beitarnytjum við, þ.e.a.s. frá þeim 
sem ekki kæra sig um að land þeirra sé nýtt til beitar til þeirra sem vilja nýta land til beitar, þar sem 
hún á réttilega heima.

